
hududlarida barqaror rivojlanishni ta’minlash kabi masalalar taxlil etilgan. 

O„zbekiston agrar sektorida kichik biznesni rivojlantirish – mamlakat iqtisodiyotining 

muhim qismidir. Agrar sektor O„zbekiston iqtisodiyoti uchun strategik ahamiyatga ega 

bo„lib, u qishloq xo„jaligi mahsulotlarini ishlab chiqarish, ularni qayta ishlash va sotish 

orqali aholining bandligini va  oziq-ovqat xavfsizligini ta„minlashda hamda qishloq 

hududlarini rivojlantirishda asosiy rol o„ynaydi. Biroq, O„zbekistonda kichik biznesni 

rivojlantirishda bir qancha muammolar mavjud bo„lib, agrar sektorda kichik biznesni 

rivojlantirishning hozirgi holati, imkoniyatlari va muammolarini tahlil qilish talab etiladi. 

Agrosanoat majmuasini rivojlantirishni tartibga solish, shu jumladan davlat va qishloq 

xo„jalik bozori subyektlari o„rtasidagi munosabatlarni, oziq-ovqat bozorida tovarlarga 

talab va taklifni davlat tomonidan tartibga solish, qishloq xo„jaligini budjetdan 

moliyalashtirish, davlat qishloq xo„jaligi ishlab chiqaruvchilarini qo„llab-quvvatlash, 

ishlab chiqarish va bozor infratuzilmasini rivojlantirishga davlat yordami, agrosanoat 

ishlab chiqarishini narx, soliq va moliyaviy tartibga solish choralari va boshqalar Qishloq 

xo„jaligini rivojlantirishni davlat va nodavlat tartibga solishning maqbul nisbati 

masalalaridir. Agrosanoat kompleksi va agrooziq-ovqat bozorini rivojlantirishning 

ko„plab jihatlarini o„rganishning dolzarbligi, shuningdek, agrosanoat kompleksining 

faoliyati, shakllanishi va rivojlanishi bilan bevosita bog„liq bo„lgan so„nggi qonun 

hujjatlarining muvofiqligi va nomuvofiqligi bilan ham belgilanadi. Ilmiy doiralarda 

davlatning iqtisodiy jarayonlarga aralashuvi masalasida bir-biriga qarama-qarshi bo„lgan 

ikki xil yondashuv uchraydi. Birinchi yondashuv bo„yicha iqtisodiyot qanchalik bozor 

xarakteriga ega bo„lib borsa, shunchalik davlatning iqtisodiy jarayonlarga aralashuvi 

cheklanib, bozor mexanizmlarining amal qilishi kuchayib boradi. O„zbekistonning 

iqtisodiy tuzilmasida 2023-yilda agrar sektor 24,3 foizni tashkil etib, katta ulushga ega. 

Agrar sektorda kichik biznesni rivojlantirishning ahamiyati shundaki, u qishloq 

joylarida bandlikni oshirishga yordam beradi, oziq-ovqat mahsulotlarining 

diversifikatsiyasini ta„minlaydi, mahalliy ishlab chiqaruvchilarni raqobatbardosh qilishga 

imkon beradi. 

Kichik fermerlar va tadbirkorlar uchun yangi qishloq xo„jaligi texnologiyalarini joriy 

etish va zamonaviy usullardan foydalanish ularga daromad manbai hisoblanadi. 

Davlat tomonidan qo„llab-quvvatlash mexanizmlari zamon talablariga moslab 

borilayotganligi sababli suvni tejaydigan texnologiyalar 2021-yilning o„zida  

433 ming gektar maydonda joriy etildi va ularning umumiy ko„rsatkichi sug„oriladigan 

maydonlarning 17 foizini tashkil qildi. 

Biroq, suvni tejaydigan sug„orish tizimlarini ishlab chiqarish, yetkazib berish, xarid 

qilish, joylarda loyihalashtirish va o„rnatishdagi kamchiliklar hamda ayrim qishloq 

xo„jaligi mahsulotlari ishlab chiqaruvchilarning bu boradagi ko„nikmalari yetarli emasligi 

mazkur texnologiyalarning o„z vaqtidan kechikib joriy qilinishiga sabab bo„lmoqda. 

Suvni tejaydigan texnologiyalarni joriy qilishdagi mavjud kamchilik  

va muammolarni bartaraf etish, mintaqada kuzatilayotgan suv tanqisligining salbiy 

ta‟sirini yumshatish, shuningdek, qishloq xo„jaligi ekinlarini yetishtirishda suv 

resurslaridan yanada samarali foydalanish maqsadida 2022-yildan boshlab qishloq 

xo„jaligi mahsulotlari ishlab chiqaruvchilariga suvni tejaydigan sug„orish 

texnologiyalarini joriy etish bo„yicha xarajatlarning bir qismini qoplash uchun 

subsidiyalar ajratish yo„lga qo„yilgan. 

Mamlakatimizda fermer xo„jaliklariga qulaylik yaratish maqsadida suvni tejaydigan 

texnologiyalarni joriy etish ishlarini sifatli amalga oshiradigan hamda bozor 

iqtisodiyotida erkin raqobat talablariga to„liq javob bera oladigan “Tomchi-reestr” pudrat 

korxonalarining yagona elektron reyestri yaratilgan
32

. 

Respublika bo„yicha 2019-2024-yillarda 4,3 mln gektar sug„oriladigan maydonlarining 

42 foizida yoki 1,8 mln gektarda suv tejovchi texnologiyalari joriy qilingan. Shundan 530 

ming gektarida tomchilatib sug„orish, 91 ming gektarida yomg„irlatib sug„orish, 61 ming 

gektarida diskret sug„orish hamda 1,1 mln gektarida lazerli tekislash ishlari amalga 

oshirilgan. 

Mazkur ko„rsatkichlarga, suv tejovchi texnologiyalar joriy qilishga davlat tomonidan 

qo„llab-quvvatlash tizimi ishga tushirilganligi sababli erishilmoqda. Davlat tomonidan 

                                                             
32 O‘zbekiston Respublikasi Prezidentining “Qishloq xo‘jaligida suvni tejaydigan texnologiyalarni joriy etishni yanada 
takomillashtirish chora-tadbirlari to‘g‘risida” 2022-yil 1-martdagi PQ-144-son qarori. 

2020-2023-yillarda suv tejovchi texnologiyalarni joriy qilgan  

1 831 ta talabgorlarga jami 472,1 mlrd so„m, shundan 2023-yilning o„zida  

125,6 mlrd so„m subsidiya ajratib berilgan. 

Xulosa:Tahlillarga asosan, suv tejovchi texnologiyalarni joriy qilish suv resurslarini 

20 – 60 foizgacha, YoMM va mineral o„g„itlar sarfini 25 – 35 foizgacha iqtisod 

qilinishiga hamda hosildorlikni o„rtacha 15 – 40 foizgacha oshirishga xizmat qilmoqda. 

Eng asosiysi suv tejovchi texnologiyalar joriy qilish orqali mavjud suv resurslaridan 

samarali foydalanishni yo„lga qo„yilib, ekinlarni sug„orishda bir yilda 2 mlrd m
3
 suv 

iqtisod qilinishiga erishilmoqda. 

O„zbekistonda agrar sektorda kichik biznesni rivojlantirishda katta salohiyat mavjud, 

ammo bu yo„lda hal etilishi kerak bo„lgan bir qator muammolar ham bor. Kichik 

biznesning rivojlanishiga to„sqinlik qiluvchi asosiy omillar – moliyaviy resurslarning 

cheklanganligi, infratuzilma va yer munosabatlaridagi qiyinchiliklar, raqobatni 

rivojlantirishdagi to„siqlar, boshqaruv malakalarining pastligi. Biroq, agar davlat 

tomonidan ilgari surilgan qator islohotlar va dasturlar muvaffaqiyatli amalga oshirilsa, 

kichik biznesning agrar sektorda rivojlanishiga yaxshi imkoniyatlar ochilishiga erishiladi. 

Kichik biznesni rivojlantirish orqali O„zbekistonning qishloq hududlarida yangi ish 

o„rinlari yaratish, mahsulotlar eksportini oshirish va umumiy iqtisodiy o„sishga hissa 

qo„shadi. 

